
Ka vākā tievū neklausa 

 

Vākā, miestūs ėsėtaisė, 

Gīvena kap bajuorā. 

Tievā kaimė porva braida, 

Anėms tor derietė bikuokėi uorā. 

 

Tievā praša atvažioutė 

Pri daržū a šėina – 

„Mes, brongėjė, netorem laika 

Nė vakarė, nė dėina...“ 

 

Par dėina saulė rėtiniejės – 

Rēk skobietė i pliaža. 

Vakarė – tetra, koncerta paveizietė 

A so draugās i garaža. 

 

Tievā sūra prakaita brauk, 

Darboujės kėik begal. 

Atvažioujint vākū lauk, 

Vo darbams vės nier tuo gala. 

 

Vėina rīta muotina skombėn: 

„Vākā, pjausem kiaulė!“ 

Vākā vėns kėta tik skobėn – 

Mat anou šonis ė tou saulė. 

 

Pėlns kėms privažiava 

Poikiū mašinieliu. 

Va, būs viedarū, mēselės, 

Kumpiu ė dešreliu. 

 

Tievs kėimė atsėstuojės 

Liūdna žėnė tarė: 

„No, ta kiaulė nelabuoji 



Koiliu ožsėmanė!“ 

 

Eisem, vākā, malku pjautė, 

Torem daug darbieliu... 

Tou kiaulė nujaus negal pjautė – 

Būs neskani mēselė.“ 

 

Vo tėi vākā sosėžvalgė – 

Prėsėmėnė sava biedas ... 

Net nė pėitu nebevalgė – 

Ėšdolkiejė i miesta. 

 

Vėinam televizuorius ijungts palėkės, 

Kėts neišjungė pruosa, 

Trets ondėns neožsokės – 

No gali ėšeitė ėš pruota!.. 

 

Pīkst muotina ont tieva: 

„Kou to padarē?! 

Pats kap kiaulė, to, begiedi, 

Vākus ėšvarē!“ 

 

Tievs sopīkės tvėrtā tarė: 

„Je tievū neklausa, 

Miesta mūrus ožsėdarė, 

Lai griauž douna sausa!..“  

 


